
15

Ma ciù geniali e ciù pericolosi

Ean i balli da tûrba femminiña,

Che pe influenza di genii tenebrosi

Ean diretti da Apena e da Maccuiña;

Là mescciavan co-i moti i ciù graziosi

Quelle ballæñe quarche scappadiña

Da fâ sbatte da bocca e scrollâ a testa

A-ô præve, a-ô fratte e a quarche vegia onesta.


16

In mezo a-ô ballo mæximo fra lô

Se notava de fæti quarcheduña

Che a modestia scordandose e ô pûdô

A façeiva di schersci a-ô ciæo da luña,

Che forse a n’aviæ fæto a-ô ciæo do sô!

I foestê gh’ëan senscibili!... Fortuña

Pe questi che a despeto di demonii

Lì gh’ëan presenti troppo testimonii!


17

Atri invece lasciavan i balletti

Poco amanti do moto e do fracasso,

E se davan invece a-i amoretti

E a-e delizie geniali tûtti in brasso,

O acquegæ in scë l’erbetta di boschetti,

Comme i pastoî de Teocrito e do Tasso,

O in te canoe da-ô popolo lonten

Comme in gondola fan i Venezien.


18

Però ben presto diventavan scciave

E turbe pe bontæ do Çê clemente

D’ûn sêunno profondiscimo e soave;

Scicchè no sûccedeiva in tanta gente

Nisciûn intrigo scandaloso e grave

Da compromette a paxe seriamente;

I caxi ûn pô sospetti ëan isolæ,

E queti e pochi e poco allôa notæ.

